
Kari Ugland, opningstale ved ”Open familiedag”, Valen sjukehus, 29. mai 2010:
Kjære alle saman!

Først av alt: Takk for invitasjonen til å dele denne dagen med dykk her på Valen! Når arrangementet i dag er kalla ”Open familiedag”, så er dette noko meir enn eit tilfeldig ordval. Både ”open” og ”familie” fortel mykje om utviklinga innan pasientbehandlinga på Valen gjennom sjukehuset si 100-årige historie. I dag har vi ei heilt anna openheit i pasientbehandlinga enn tidlegare. Heldigvis har vi òg meir openheit om kva psykisk helse er – og ikkje er. Pasientane sine familiar er også trekt inn i behandlinga på ein heilt annan måte. Poenget er ikkje at pasientane i det psykiske helsevernet skal skiljast frå familien, men tvert om bli stimulert til å fungere best mogeleg saman med familien. Samspel med familien er så å seie en del av behandlinga.
Sjølv om hovudmarkeringa av Valen sitt 100-årsjubielum først skjer til hausten, vil eg nytte dette høvet til nokre tilbakeblikk på utviklinga av Valen til eit moderne sjukehus innan psykisk helsevern.
Ved slutten av fjoråret kom Sjur Tjelmelands bok om Valen sjukehus gjennom 100 år. Her har Tjelmeland rapportert om livet på innsida av sjukehuset ved å skildre liv og lagnad til pasientar som var her. Mange var her lenge, nokre livet ut. Slik var det før, men ikkje no lenger.
Psykiatriske sjukehus vart omtalt som ”sinnssjukeasyl” den gongen. Tidlegare var namnet ”dårekiste”. Det siste veit alle som har lest eller sett Henrik Ibsen sine teaterstykke. I ”Brand” ønskjer futen å bygge eit samfunnshus med fengsel og dårekiste. I ”Peer Gynt” møter hovudpersonen ”Dårekisten i Kairo” og forstandaren Begriffenfeldt.

For 100 år sidan var behandlinga av psykiske lidingar nokså avgrensa. Asylet vart i praksis ein stad for oppbevaring. Pasientane fekk mat og ein stad å vere. Dei som var i stand til det, vart sett i arbeid – fortrinnsvis gardsarbeid.

I 1935 endra institusjonen namn til Valen sjukehus. Det var ei understreking av at Valen var ein behandlingsstad og uttrykk for likestilling i synet på psykisk sjukdom og kroppslege lidingar. På den tida kom også dei første medikamenta til bruk i behandlinga, men det var først i 1950-åra at nye og betre medisinar vart tekne i bruk. Betre medikament og eit heilt anna syn på terapi ga gode resultat. Mange pasientar kunne skrivast ut.

Valen er ikkje lenger ”ein stad å vere”, men eit moderne sjukehus i aktiv teneste for psykisk helse. Gamle fordommar overfor psykisk sjukdom er så godt som borte.
På det meste hadde Valen sjukehus over 500 pasientar. Det kom av at innlegging på Valen i dei fleste tilfelle var det einaste alternativet. No er det eit 70-tal pasientar her på Valen. Dette kjem ikkje av at psykisk sjukdom er mindre utbreidd enn før, men skuldast at det psykiske helsevernet er utvikla til å omfatte ei rekke behandlingstilbod. Vi har fått distriktspsykiatriske sentra rundt om, samstundes som kommunane har fått ein del av ansvaret for også denne delen av helsestellet.

Over heile landet er store psykiatriske institusjonar bygd ned for i staden å gi pasientane behandling i lokalmiljøet og i omgjevnader pasientane er fortrulege med. Knapt nokon del av helsevesenet er så grunnleggande endra som det psykiske helsevernet. Resultata er jamt over gode, sjølv om behandlingstilbodet enno ikkje er så godt utbygd som Stortinget har føresett. 
Dette betyr ikkje at Valen er overflødig. Det desentraliserte behandlingstilbodet betyr derimot at Valen sjukehus har fått ei ny rolle i eit utvida og styrkt psykisk helsevern. Oppgåva for Valen er å vere til hjelp for pasientar som treng tid og som treng kvalifisert og spesialisert hjelp til å meistre kvardagen sin.
Til det trengs dyktige fagfolk, og det har Valen. Sjukehuset er i det heile langt framme også i nasjonal målestokk når det gjeld omstilling frå tradisjonell institusjonsbehandling til nytt psykisk helsevern. Valen har eit godt fagleg miljø, som har utvikla nye behandlingsopplegg i samsvar med nasjonale føringar for god pasientbehandling.
Valen sjukehus har vore – og er – eit føredøme for andre når det gjeld læring og meistring. Og det er jo nettopp det mykje av psykisk helsevern dreier seg om. Mange pasientar blir heilt kvitt plagene sine, i andre tilfelle når vi ikkje heilt ut målet om at den psykiske helsetilstanden skal vere slik den var før pasienten vart sjuk. Då er det behov for opplæring til å leve med situasjonen og meistre kvardagen. Det er Valen god på.

Og så er Valen dyktig på brukarmedverknad. Dette er eit viktig forhold i moderne psykisk helsevern. Når det gjeld kroppslege sjukdommar, kan det vere avgrensa kva pasienten sjølv kan bidra med. Når det er behov for å operere vekk blindtarmen, er det ikkje til å kome forbi at pasienten berre må overlate til kirurgen å gjere dei inngrepa som alle veit må gjerast. Pasienten sjølv har lite å skulle ha sagt.

Heilt annleis er det i det psykiske helsevernet. Her er brukarmedverknad viktig for å lære pasientane til at dei sjølve må ta ansvar for ein forbetra livssituasjon og aller helst gjenvinne si psykiske helse. Dette har også med respekt for pasientane som medmenneske å gjere.

I tidlegare tider på Valen sto gardsdrifta sentralt. Dei som var i stand til det, hjelpte til i onner og eit omfattande gardsarbeid gjennom året. Gardsarbeid var ikkje berre ein del av terapien, men før i tida også ein naudsynt føresetnad for sjølve drifta av sjukehuset. Garden forsynte sjukehuset med mykje av maten som trengtes til eit hushald som på det meste telte 500 pasientar i tillegg til personalet. Eit ikkje heilt ubetydeleg lokalsamfunn fekk mjølk, kjøt, grønsaker, poteter og frukt frå eigen produksjon. Dette var situasjonen heilt fram til byrjinga av 1980-talet.
I dag er jordbruk ikkje noko for ufaglærde. Mekanisering og nye driftsformer har profesjonalisert jordbruket – også på Valen – og er ikkje lenger ein del av sjukehuset si pasientretta verksemd.

Fysisk arbeid var ein del av terapien. Pasientar som hadde føresetnader for det arbeidde som skomakarar og deltok i snekring, trykkeri, vaskeri, bakeri, kjøkken og reinhald – for å nemnde nokre av arbeidsoppgåvene. Det er ein flott park her på Valen. Tidlegare pasientar har ein stor del av æra for det.
Gardsarbeid og kjøkkenteneste hadde sjølvsagt også mykje med økonomi å gjere. Praktisk arbeid dreidde seg ikkje berre om behandling og terapi, men også økonomi. Utan pasientmedverknad ville nok budsjetta ha sett annleis ut.
Arbeidsterapi er framleis viktig for mange, men det må skje på pasientane sine premisser – ikkje sjukehusets. Vi kjenner oss alle meir verdfulle og får eit styrka sjølvbilete ved å skape verdiar og bidra til vekst. Slik er det også for folk som slit med psyken sin. 
I dag er brukarane sin medverknad i behandlinga annleis enn da gardsdrifta var det hovudsaklege tilbodet. Valen har over tid utvikla eit godt tilbod på aktivitetar som er tilpassa dei einskilde brukargruppene. Poenget er at det må dreie seg om meiningsfylte aktivitetar, som dermed vert ein vesentleg del av helseperspektivet.
Lærings- og meistringssenteret utgjer ein viktig del av brukarmedverknaden på Valen. Her er brukarane med på systemnivå og med i planlegging av mange prosjekt. Behandlinga har best effekt når brukaren får vere deltakar – og ikkje objekt for eller tilskodar til si eiga behandling.
Fysisk aktivitet er viktig – ikkje berre for den kroppslege helsa, men også for den psykiske. Når kroppen er i aktivitet, blir den psykiske helsa påverka positivt. Fysisk aktivitet gir overskot og betre humør. Dessutan er fysisk rørsle ei kjelde til sosialt samvær. Vi trener gjerne saman med andre. Samspel med andre, noko som gir mellommenneskeleg kontakt og dialog har også eit behandlingsperspektiv over seg. Det heiter frå gammalt av at ”Lediggang er rota til alt vondt”. Når det gjeld den kroppslege helsa, veit vi at fysisk inaktivitet ikkje er av det gode. Sjølv enkle øvingar har god verknad for helsa. Slik er det også i det psykiske helsevernet. Styrka fysikk gir styrka psyke. Den som meistrar det fysiske, har også lettare for å meistre det psykiske.
Fysisk aktivitet er blitt eit satsingsområde her på Valen. Sjukehuset har eigne treningsrom. Her er klatrevegg, syklar, kanoar, kajakkar, ski og anna utstyr til bruk for dei som vil. Sjukehuset si sterke vekt på fysisk aktivitet som del av rehabiliteringa og opplæring til å meistre kvardagen, har medverka til å motivere for aktivt kvardagsliv også etter utskriving frå Valen. I dette perspektivet blir fysisk aktivitet ikkje berre eit spørsmål om fysisk rørsle, men eit bidrag til betre psykisk helse. Her ser vi igjen korleis sterkt fokus på meistring og vekst bidrar til ein meir meiningsfylt kvardag og lettare rehabilitering.
Pasientar har av og til indre ressursar som ikkje alltid er så lett å få auge på. Aktivitetar av ymse slag kan bidra til å utløyse desse ressursane. Indre evner treng av og til ytre stimulans for å bli tekne i bruk. Sjukehuset sine aktivitetstilbod kan vere ein reiskap for å utløyse indre evner og skapartrong. Pasientar kan på den måten oppleve vekst og utvikling.

Valen har i alle år hatt eit breitt tilbod også på kreative aktivitetar. Dette vil vi i dag sjå på vandring i nærområdet og ved nyåpninga av sjukehussamling, eller det som gjerne vert kalla museet. Her har sjukehuset fått verdfull fagleg hjelp frå Sunnhordland Museum. Bak utstillingane ligg også mange engasjerte medarbeidarar sine friviljuge dugnadstimar. Eg vonar riktig mange ser seg høve til å ta turen oppom gamle Valemon. Det same gjeld kulturvandringane ned til kraftstasjonane. Ikkje alle veit at ein av grunnane til at det psykiatriske sjukehuset vart lagd til Valen, var nettopp høvet til å bygge ut elva til å forsyne området med elektrisk kraft.
Eg sa at brukarmedverknad er viktig for betring av psykisk helse og er glad for at sjukehuset nettopp har valt eit brukarfokus på dei ulike arrangementa i dag.
I førre utgåve av Helse Fonna sitt helsemagasin Helse På! Kunne vi lese ein reportasje frå Valen sjukehus om ”Brubyggjarane”. Det er ei gruppe her på sjukehuset som i dobbel forstand byggjer bruer. Dei byggjer bruer og klopper for å gjere det lettare å ta seg fram på stiar i terrenget, men dei bygger òg bruer seg imellom. Slik blir einsemd førebygd og slik vert evna til læring og meistring styrkt. Valen sjukehus gjer ”det vesle ekstra”, som slett ikkje treng å være så lite – sett frå brukarane sin synsstad.
Men ”Brubyggjarane” gjer meir enn det: Når dei set i stand stiar og byggjer lavvo, så kjem det heile Valen-samfunnet til gode. Stiane vert ikkje berre brukt av sjukehuset, men også av skolen, barnehagen og folk elles i Valebygda.

Og dermed vert det bygd bruer som også illustrerer samspelet mellom sjukehuset og bygda. Valen og Valebygda har i alle sjukehusets 100 år hatt eit gjensidig godt tilhøve. Valen sjukehus er den tredje største arbeidsplassen i Kvinnherad. Mange, og kanskje dei fleste, av dei 350 medarbeidarane bur i bygda. Dermed blir det gjensidige avhengighetstilhøvet endå sterkare. Sjukehus og lokalsamfunn har gjensidige interesser. 

Når det skal etablerast behandlingstilbod for medmenneske som ikkje heilt ut meistrar livet sitt, hender det at nærmiljøet reagerer negativt med aksjonar og protestar. Slik har det aldri vore her i Valebygda. Her har det ikkje sirkulert underskriftslister når nye tilbod var på trappene. Her har det vore høgt under taket og ei folkeleg forståing av at behandlingstilbod til folk som har det vanskeleg ikkje kan etablerast oppe i lufta, men må ha tilhald i eit miljø på bakken. Her har folket i Valebygda vist ein intellektuell mognad og ein fordomsfri toleranse som godt kan bli trekt fram som eksempel til etterfølging andre stader i landet.

Valen sjukehus sitt samspel med omgjevnadene kjem også til uttrykk i samarbeidet om arrangementa i dag. Dette er fellestiltak som vert gjennomført i samarbeid med Valestiftinga, Valen oppvekstsenter, Valen Helselag, Valen og Handeland gard, velferdslaget til Valen sjukehus, Hordaland fylkeskommune og Fjelberg Kraftlag – og da vonar eg at eg ikkje har gløymt nokon! Og i tillegg har vi det mange frivillige som legg ned ein avgjerande innsats for ein vellukka dag.
Dette samarbeidet med andre byggjande krefter er med på å opne Valen endå meir mot samfunnet utanfor sjukehuset. Ei open haldning har ikkje berre med fjerning av fordommar å gjere. Det psykiske helsevernet utviklar seg frå lukka til open omsorg, frå sentral til desentral behandling og frå avstand til nærleik. Det er ikkje talet på sjukehussenger som avgjer kvalitet og kapasitet i det psykiske helsevernet, men at det fins fagfolk som kan gi rett behandling og til rett tid.

Det har Valen og dermed er det meste sagt om sjukehuset sin plass i det psykiske helsevernet som Helse Fonna er sett til å drive – og ikkje minst vidareutvikle.

Takk til motiverte medarbeidarar ved Valen sjukehus for at denne dagen er komen i stand! Takk til dykk som er komne hit – og lukke til med arrangementa!

